2. A poesía de vangarda. Características, autores e obras representativas.

Coñécese co nome de Xeración das vangardas (tamén Xeración do 25 ou Novecentistas) o grupo de escritores nados arredor de 1900. Moitos deles cultivaron a poesía de vangarda, como Manuel Antonio, Bouza Brey ou Álvaro Cunqueiro; outros, como Rafael Dieste, dedicáronse á narrativa e o teatro.

Estes autores hai que situalos no contexto dos movementos de renovación artística a todos os niveis que se produciron en Europa durante o primeiro tercio do século XX e que teñen como características xerais a ruptura coa tradición, a deshumanización da obra artística, o antirromantismo e antisentimentalismo, a busca da arte pura e a innovación da linguaxe figurada. Movementos de vangarda a escala europea foron o cubismo, o dadaísmo, o futurismo, o surrealismo, o creacionismo, o ultraísmo...

En Galicia non se pode falar dunha ruptura total coa tradición, pois os escritores mantiveron unha proximidade ética coa realidade galega, participaron en empresas como o Seminario de Estudos Galegos ou o Partido Galeguista e aceptaron o maxisterio das xeracións anteriores, especialmente do grupo Nós. Con todo, a partir dos anos 20, a asunción de certas influencias vangardistas dará lugar a unha fonda renovación da nosa poesía, sobre todo nos aspectos formais e nos canons estéticos. Un caso singular será o do poeta Manuel Antonio, cuxa obra se pode inscribir na vangardismo máis puro.

Os principais movementos vangardistas que se cultivaron en Galicia foron o hilozoísmo, o neotrobadorismo, ambos os dous autóctonos, e o creacionismo, derivado das correntes europeas. Tamén se rexistra a presenza de elementos surrealistas, cubistas e futuristas.

É de sinalar a importancia que tiveron as revistas literarias no espallamento da nova literatura. Ademais de Nós e A Nosa Terra, rexentadas polas xeracións dos maiores, mencionaremos Ronsel, Cristal, Resol, Alfar... Varios textos ensaísticos trataron de sentar as bases dunha renovación acaída á realidade galega. Destacaremos o “Preludio a toda estética futura”, de Vicente Risco, e, sobre todo, o manifesto “¡Máis alá!”, asinado polo poeta Manuel Antonio e o debuxante Álvaro Cebreiro.

- Hilozoísmo, tamén chamado animismo e imaxinismo. O elemento fundamental desta tendencia é a paisaxe. Preséntase unha paisaxe humanizada; os animais, ríos, árbores, etc., aparecen adoito personificados. É frecuente a sucesión continuada na composición de imaxes plásticas, visuais e auditivas.

O principal cultivador é LUÍS AMADO CARBALLO (Pontevedra, 1901-1927). Cursou estudos de Maxisterio e exerceu como xornalista. En Madrid contactou con artistas como Lorca ou Dalí que influirían logo na súa obra. É autor de Proel e O galo, obras nas que a paisaxe do Lérez constitúe o principal trazo temático, unha paisaxe rural chea de vida e humanizada a través da personificación. En canto á forma, Carballo é conservador na métrica, pero vangardista na continua presencia de metáforas.

- Neotrobadorismo. A difusión en Galicia da nosa lírica medieval, a través da edición comentada de J.Joaquim Nunes en 1928, fixo posíbel a aparición deste novo discurso poético, continuador da tradición medieval. Recréanse temas (os amorosos, o amigo...), recursos formais (paralelismo, leixaprén, refrán...) e ambientes (paisaxes, primavera, fontes, mar...). Este movemento tería continuación na poesía de posguerra. 

Os principais autores neotrobadorescos son Fermín Bouza Brey e Álvaro Cunqueiro.

FERMÍN BOUZA BREY (Ponteareas, 1901-Compostela, 1973) estudou Filosofía e Letras e logo Dereito. Participou na fundación do Seminario de Estudos Galegos. Exerceu como xuíz e foi tamén importante etnógrafo e arqueólogo. O seu libro Nao senlleira foi o iniciador do neotrobadorismo. Destacamos a lograda conxunción de recursos formais da lírica medieval con estrofas e ritmos propios da literatura popular (versos octosilábicos, pareados, tríades...). No seu segundo libro, Seitura, o elemento neotrobadoresco é moito menor, destacando o tema relixioso e existencial.

ÁLVARO CUNQUEIRO (Mondoñedo, 1911-Vigo, 1981) foi, ademais de poeta, un importante narrador e autor teatral. Tamén cultivou o xornalismo. A súa principal obra neotrobadoresca é Cantiga nova que se chama riveira. Tras a Guerra Civil publicou Dona de corpo delgado e Herba aquí e acolá. Son todos eles poemarios elegantes e sensuais, de gran musicalidade, cunha adxectivación suxestiva e con ecos de resonancias populares. 

- Creacionismo. A estética creacionista doutras literaturas influíu nalgúns autores galegos. Características súas son a creación dunha realidade autónoma, xustaposición de imaxes, ruptura da secuencia cronolóxica, presenza de elementos relacionados coa mecánica...

O principal autor é o poeta MANUEL ANTONIO (Rianxo, 1900-1930). Estudante de Náutica, a súa relación co mar inspirou os seus máis afamados versos recollidos no libro De catro a catro. Trátase dun poemario circular que describe unha viaxe marítima e o regreso. O mar aparece aquí visto desde dentro como escenario de sentimentos encontrados como a soidade, a monotonía, a saudade, o silencio, o desarraigamento, a vida e a morte. Na forma utiliza trazos marcadamente vangardistas: disposición irregular dos versos, uso estético dos espacios en branco e das maiúsculas, o humor, os símbolos, a xustaposición de imaxes, o mecanicismo... As demais obras súas, Con anacos do meu interior, Foulas, Sempre e mais dispois e Viladomar, combinan elementos tradicionais con modernistas e vangardistas.

- Outros “ismos”. Os mesmos autores mencionados, e tamén outros como EUXENIO MONTES ou EDUARDO BLANCO AMOR, fixeron incursións en tendencias de vangarda máis rupturistas, así o cubismo, o futurismo e o surrealismo. Destacamos os primeiros libros de ÁLVARO CUNQUEIRO, Mar ao norde e Poemas do si e non.

Noutra liña, LUÍS PIMENTEL (Lugo, 1895-1958) é autor de Triscos e Sombra do aire na herba, poemarios que foron publicados tras a Guerra Civil. Se ben non se pode adscribir a ningunha vangarda concreta, Pimentel sintetiza algúns dos seus recursos: exploración onírica do interior, xustaposición de imaxes, dominio do intimismo e de sentimentos como a angustia e a melancolía. A súa escrita é aparentemente simple, de aire popular, se ben densa en contidos e emocións.

